Missionale Perspektiewe op Inklusiwiteit en Diversiteit:  Geroep tot ‘n inklusiewe gemeenskap.

Rethie van Niekerk sit haar reeks voort oor insette gelewer tydens die werkswinkel van die Diversiteitswerkgroep van die NG Kerk in Augustus 2010:

“As die navolgers van Jesus geroep word om hulle te ontledig van die heersende kultuur en geïmpliseerde magsverhoudings, wat sou hulle verhouding dan wees tot die heersende kultuur?,” vra Frederick Marais tydens die Taakspan Diversiteit se byeenkoms in Augustus vanjaar.

Die losmaking van die heersende kultuur beteken nie ‘n trivialisering van die betrokke kultuur nie.  Om los te maak is nie ‘n doel in sigself nie.  Die losmaking van ‘n kultuur neem navolgers van Christus nie uit sosiale konstrukte nie. “Christians are not the insiders who taken flight to a new ‘Christian culture’ and become outsiders to their own culture; rather when they have responded to the call of the Gospel they have stepped, as it were, with one foot outside their own culture while with the other remaining firmly planted in it. They are distant, and yet they belong.” (Volf, Exclude & Embrace, 1996).

Losmaking sonder ‘n selfontledigende gemeenskapstigting lei tot isolasie.  ‘n Kenotiese ontlediging van die self is ‘n losmaking van mag, maar dit is ook terselfdertyd ‘n identifikasie met die sondaar, met die gebroke realiteite van die lewe in al die kompleksiteite daarvan. Christus se selfontlediging was om ‘n slawe-, of diens-identiteit aan te neem sodat elke knie kan buig en elke tong kan erken, en alles en almal in gemeenskap onder Hom verenig kan word (Fil. 2: 10-11).

‘n Missionale gemeenskap beskerm dus die gemarginaliseerdes, maar gaan veel verder:  dit soek ook na die insluiting van hulle wat ander vroeër uitgesluit het - die sondaars, die tollenaars, die prostitute, die rassiste, die verkragters, die korruptes en die patriarge word ingesluit. In die nuwe gemeenskap hou ons nie op om mans en vroue, of verskillende taalgemeenskappe te wees nie, dit bly voortbestaan. Die kruis gee aan die slagoffers en die oortreders ‘n nuwe identiteit (Volf, After Our Likeness, 1992).

